
Garudakritam 1 Vishnu Stotram

ગરુડકૃતં ૧ વિષ્ણુસ્તોત્રમ્

ગરુડ ઉવાચ ।
જય જય ત્રિભુવનજનમનોભવન વિદલિતાઘગુણ
સકલગીર્વાણવન્દિતચરણકમલયુગલપરિમલબહલરિપુવન-
વિભઞ્જન વિદ્યોતમાન સકલસુરાસુરમુકુટકોટિવિલસિત
નિજપીઠકમલનિરસિત નિજજનહૃદયતિમિરપટલબહલ
હિમકર ઇવ ત્રિવિધસન્તાપસન્દોહહરણચરણ
જગદુદયસ્થિતિલયવિલાસવિલસિત ત્રિવિધમૂર્તિકીર્તિવિસ્ફૂર્જિત     
જગદુદયસન્દોહદિનકર ઇવ નિજજનમાનસસરોજષટ્પદવિદિત-
સકલવેદવિદ્યોતમાનમાનસ નિજજનમુનિજનવન્દિત
પદનખનીરપવિત્રીકૃત ગીર્વાણમુનિમાનસવન્દિતચરણરજઃ-
પ્રસાદસારભૂત જગતામધીશ નમસ્તે નમસ્તે॥ ૩.૪.૧૦॥
અપિ ચ ।
અષ્ટશક્તિસહિતો વનમાલી પીતચૈલકુસુમાવલિશોભઃ ।
પઙ્કજાકરવિરાજિતપાદઃ પાતુ મામવહિતેન્દ્રિયવર્ગઃ॥ ૧૧॥
ભક્તહૃત્કમલરાજિતમૂર્તિર્દુષ્ટદૈત્યદલનોત્થિતકીર્તિઃ     ।
બદ્ધસેતુરવિતાઽઽશ્રિતલોકઃ પાતુ મામનુદિનં ભુવનેશઃ॥ ૧૨॥
સ્થિરચલત્રિવિધતાપહિમાંશુર્ભાસમાનતરણિપ્રતિભાસઃ ।
એક એવ બહુધા કૃતવેષો માયયાવતુ મહામતિરીશઃ॥ ૧૩॥
ભક્તચિન્તનકૃતે કૃતરૂપઃ શૈશવેન બહુશાસિતભૂપઃ ।
વેદમાર્ગ ઉરુધા હિતકારી રીતિરીશિતુરિયં ગુણશાલી॥ ૧૪॥
યજ્ઞભુગ્ઘૃદયબન્ધનધારી વિશ્વમૂર્તિરબલાંશુકહારી   ।
પાલનેઽપિ મહતાં બહુદેહો  રાસ એષ તનુમાનવતાન્નઃ॥ ૧૫॥
પ્રેમભક્તિપુરુષૈરુપલભ્યઃ પૂરુષઃ કૃતસમસ્તનિવાસઃ ।

દાસ્યવૃન્દહૃષિતો નિજદાસઃ પ્રેક્ષણૈકકરુણોઽવતુ વિશ્વમ્॥ ૧૬॥
કણ્ઠલમ્બિતતરક્ષુનખાગ્રક્રુષ્ટગોપરમણીકુચભારઃ ।
લીલયા યુવતિભિઃ કૃતવેષઃ શેષ એષ ભવતાદુપશાન્ત્યૈ॥ ૧૭॥
દણ્ડપાણિરયમેવ જનાનાં શાસિતાત્મનિયમોક્તહિતાનામ્ ।
પાવનાય મહતામનુશાલી વિશ્વદુઃખશમનો ભવતાન્નઃ॥ ૧૮॥
ઇતિ શ્રીસ્કન્દપુરાણે વૈષ્ણવખણ્ડે બદરિકાશ્રમમાહાત્મ્યે ચતુર્થાધ્યાયાન્તર્ગતં

ગરુડકૃતં વિષ્ણુસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । બદરિકાખણ્ડ । અધ્યાય ૪/૧૦-૧૮॥

